
VINJE KOMMUNE 

Rauland barnehage 

 

 
      

Offentleg 

Plan for tilvenning i Rauland Barnehage -  

ein trygg og god barnehagestart for alle barn 

 

 

 

 

 

Foreldreaktiv tilvenning – ei investering for framtida 
 

 

 

 

  



VINJE KOMMUNE 

Rauland barnehage 

 

 
      

Offentleg 

Innleiing  

Denne planen for tilvenning i Rauland Barnehage er basert på tidlegare erfaringar og forsking 

blant anna frå Jåttamodellen. Anbefalingane i planen er i tråd med Rammeplan for 

barnehagen (Kunnskapsdepartementet, 2017).  

 Målet er å tilrettelegge for ein trygg og god barnehagestart for alle barn.   

Planen er rettleiande og er eit hjelpemiddel i tilvenningsperioden.  

Planen består av: 

DEL 1: Teoretisk grunnlag 

DEL 2: Dette kan heimen gjere før oppstart 

DEL 3: Informasjon om tilvenningsperioden 

DEL 4: Praktisk informasjon for foreldre  

 

DEL 1: TEORETISK GRUNNLAG  

Overgangen frå heim til barnehage 

Dei fyrste leveåra er særs viktige, og små barn har i denne perioden eit stort behov for 

tryggleik og gode relasjonar både heime og i barnehagen. Det å byrje i barnehagen er ein stor 

overgang for små barn, og dei treng at foreldre og tilsette i barnehagen samarbeider for å 

gjera overgangen trygg og god. 

Tilknyting er ein livsnødvendig prosess som resulterer i eit band mellom barnet og 

omsorgspersonen/personane. Tilknyting er nødvendig for å sikre eigen tryggleik og overleving 

(Broberg, Hagström, Broberg 2013). Dei fleste barn har utvikla ei trygg tilknyting til ein eller to 

omsorgspersonar då dei byrjar i barnehagen. Kjenneteikn på ei trygg tilknyting er 

omsorgspersonens/personanes evne til å roe ned og trøyste barnet, og barnets evne til å ta 

imot trøyst, bli roleg og bruke tida si på leik og utforsking. 

Hjerneforsking dokumenterer kor viktig tidleg utvikling er, og at tidlege positive erfaringar er 

avgjerande for at barn skal ha det bra her og no, og seinare i livet (Schore og Shore, 2008). 

Desse tidlegare erfaringane legg eit grunnlag for seinare utvikling blant anna fordi tidlegare 

erfaringar «byggast inn» i barnets hjerne som er spesielt påverkbar dei fyrste tre leveåra 

(National Scientific Council on the Developing Child, 2010). Barnehjernen har ein rivande 

utvikling desse åra, og barnets trivsel og erfaringar verkar i stor grad inn på denne 

«byggeprosessen» . Her leggast grunnlaget for ei god psykisk helse.  

Små barn fungerer i ein verden av relasjonar.  For barn er derfor det å utvikle ei god psykisk 

helse ein relasjonell prosess, som i hovudsak fremmast i samspel med andre menneske. Små 

barn treng å inngå i relasjonar til sine omsorgspersonar gjennom samspel som er prega av 

tryggleik, nærleik, omsorg og stimulering National Scientific Council on the Developing Child, 

2010).  Små barns psykiske helse utviklast i eit gjensidig samspel mellom barnet og 

omsorgspersonane, der begge partar tilpassar seg kvarandre. For små barn er det viktig at 

omsorgspersonane tek omsyn til barnets kapasitet og typiske reaksjonsmåtar, og at samspelet 

støttar barnets nysgjerrigheit og utforsking (Drugli og Lekhal, 2018). Når små barn byrjar i 

barnehagen må foreldre og dei tilsette samarbeide om å gje barnet denne støtta. Foreldra må 

ha ei sentral rolle i å «bygge bro» mellom heimen og barnehagen, slik at barnet opplever 

tryggleik og tilhøyrsle begge stadene. For å kunne ta denne rolla, må barnehagen tilrettelegge 

gjennom gode rutinar (Dugli, Lekhal og Buøen, 2020).  

Tidlegare har tilvenningsperioden vore tre dagar, men både erfaring og nyare studiar viser at 

barna treng meir tid enn dette for å bli trygg. Små barn har emosjonelle reaksjonar som 

tilseier at den fyrste tida i barnehagen er krevjande. 

Overgangen frå heimen til barnehagen er den fyrste store overgangen i eit langt 

utdanningsløp. Det er derfor viktig at overgangen blir så god som mogleg og barnet kjem inn i 

eit positivt spor.  

DEL 2: DETTE KAN HEIMEN GJERA FØR BARNEHAGESTART 

• Førebu barnet på at det skal vere saman med andre:  

Når barnet byrjar i barnehagen, skal det vere saman med andre enn dykk foreldre 

store delar av dagen. Det kan difor vere lurt at dei har noko erfaring med dette før 

barnehagestart. La gjerne familie og venner passe barnet i kortare, og lengre økter 

utan at de er tilstade, for å gje dei denne erfaringa.  

• Tid til tilvenning:  

Om det let seg gjera for dykk foreldre oppmodar me til at de set av minst 5 

tilvenningsdagar (ei veke). Me har forståring for at det kan vera vanskeleg, men høyr 

med arbeidsgivar om de kan få 3 dagar permisjon kvar. Det er også lurt å setje av litt 

tid måndagen etter, då det kan vera vankeleg for barnet å koma tilbake etter helga. 

• Legg til rette for kortare dagar i oppstarten:  

For at overgangen til å vere vekk frå foreldra ikkje skal bli for brå, oppmodar me om at 

de legg til rette for, om mogleg, for ein overgangsperiode på eit par/tre veker der 

barnehagedagen er kortare.  

• Tenk igjennom morgon rutinar:  

I byrjinga kan det vere godt å ha litt ekstra god tid om morgonen. Det kan difor vere 

lurt å tenke igjennom kva for rutinar de har om morgon, slik at det blir tid til ein rolig 

start på barnehagedagen.  

• Vogn: 

Barnehagen har vognrom. Det er fint om de har klar ei vogn til soving i barnehagen 

ved oppstart (3.dagen). Vogna bør vere kjent for barnet.  

• «Huset mitt»:  

Å ha bilete av foreldre, sysken, besteforeldre, kjæledyr, eller andre barnet er knytt til, 

vil også fungere som eit tryggleiksobjekt. Det å sjå på bilete, snakke om dei barna er 

glad i, er ein måte å anerkjenne barnets savn, og trøyste på. Bileta kan sendast på mail 

så ordnar barnehagen med resten. 6-8 bilete er ofte nok, send dei gjerne før 

barnehagestart.  

• Tryggleiksobjekt 

Eit tryggleiksobjekt har som funksjon å skape tryggleik for barnet. Eit tryggleiksobjekt 

kan t.d. vere ein bamse, sutt, koseklut, eller bilete av familien. Me ynskjer difor at 

barna har med seg eit tryggleiksobjekt som dei kjenner godt frå før, som dei kan finne 

tryggleik og trøst i.  

 

• Babblarna  

Forsking viser til at barn søker tryggleik i det som er kjend frå tidlegare settingar. Det kan vere 

eit bilete barnet har sett, og erfart heime som kan vere med på å gje dei tryggleik då dei kjem 

i barnehagen. Barna vil i førekant av oppstarten få tilsendt bilete av Babblarna. Me håpar at 

desse bileta kan ha ei brubyggande funksjon, og skape forbindelse mellom heim og 

barnehage. Desse bileta kan det de sjå på, og snakke med barnet om heime. Heng dei gjerne 

opp ein stad der barnet ser dei godt. Babblarna vil vere tema gjennom heile året i 

barnehagen.  

Når barna startar i barnehagen vil dei møte ei avdeling med fleire kjende element, i ei elles ny 

og ukjende verd. Babblarna vil vere godt synlege på avdeling, garderoben, og ved 

stellebordet. Bilete kan vere med på å skape tryggleik for barnet, då dette er noko kjend som 

barnet har sett, og erfart heime. Babblarna kan de og sjå på www.nrksuper.no 

 

   

 

 

• Besøksdagar: 

Før oppstart vil barnehagen invitere til to besøksdagar. Då barna og de foreldre kunne 

sjå avdelinga barnet skal byrje på, pedagogisk leiar, om det er bestemt, dei andre 

vaksne på avdeling og resten av barnegruppa/foreldregruppa. 

Det er også fint om de besøkjer barnehagens uteområde utanom opningstida, bare for 

å bli litt kjent på område.  

http://www.nrksuper.no/

DEL 3: INFORMASJON OM TILVENNINGSPERIODEN 

Kvifor er foreldreaktiv tilvenning viktig? 

Foreldre = tryggleik for små barn. Med foreldre til stades får barnet gjera seg kjent med det 

nye miljøet og nye menneske under trygge rammer. Gjennom å vera saman med, observere 

og snakke med foreldra i oppstarten vil dei tilsette i barnehagen lettare kunne lære barnet å 

kjenne. I tillegg får foreldra anledning til å gjera seg kjent med barnehagens rutinar og miljø, 

slik at dei også kan kjenne seg trygge. Om forelderen kjenner seg utrygg på barnehagen, vil 

barnet oppfatte dette, og det blir også vanskeleg for barnet.  

For barn under 3 år er det viktig å sette av god tid til tilvenninga, me anbefalar minimum 5 

dagar. Me veit at dette kan vere krevjande å få til, men høyr med arbeidsgivar om de kan få 3 

dagar permisjon kvar. Om det er vanskeleg finn me alltid ei løysing. Etter tilvenninga er det 

viktig med korte dagar.  

For barn over 3 år har me tilvenning etter behov og avtale med foreldra. Dei større barna 

treng også tilvenning til det nye miljøet i trygge omgjevnadar med foreldra sine tilstades i 

starten.  

Tilknytingspersonen/personane har i oppgåve å fungere som ei sikker hamn, det vil seie å ta 

imot barnet når det treng trøyst og omsorg, og å vera ein trygg base for barnet i utforsking, 

leik og læring. Dette kan de sjå gjennom Tryggleikssirkelen, ein modell utvikla for å sjå barnets 

behov og korleis den vaksne kan tilfredstille behova på ein god måte. (Cooper, Hoffman og 

Powell i Brandtzæg, Torsteinsen & Øiestad, 2013).  

Foreldra er barnets primære tilknytingspersonar og er deira trygge base og sikre hamn (sjå 

sirkelen). Hovudoppgåva til den/dei tilsette i barnehagen vil vera å organisere tilvenninga slik 

at barnet kan oppnå ei sekundær tilknyting, det vil seie å utvikle ei trygg tilknyting til ein ny 

vaksen i barnehagen.  

Personalet må få tid til å lære barnet å kjenne, slik at ho/han kan trøyste og roe ned barnet, 

slik at barnet kjenner seg trygg nok til å leike og utforske då foreldra reiser.  

• Primærkontakt:  

Når barnet byrjar i barnehagen, vil det bli møtt av den personen som skal ha 

hovedansvaret for barnet den fyrste tida – primærkontakt. Det kan bli endring av 

primærkontakt, om me ser at barnet tek meir kontakt med ein annan. Om de er få barn 

og vaksne, kan det hende at barnehagen ser kven barnet tek kontakt med, før 

primærkontakten blir bestemt. Foreldre vil få beskjed ved endring av primærkontakt.  

 

• Faste rutinar:  

At ting er forutsigbart er viktig for at barn skal bli trygge. Me har difor ein fast 

«dagsplan» som me fylgjer kvar dag. På vår avdeling ser den slik ut;  

o 06.45 – 08.30: Frukost (for dei som har med seg det). 

o 8.45/9.00: samling og frukt 

o 10.30: Fyrste måltid  

o 11.00 →: Soving 

o 13.45: Andre måltid  

o Ca.15.30 då får barna frukt viss me ser at dei er svoltne. 

Den fyrste tida fylgjer me rutinane barnet er vane med heime. Det vil sei at me et når 

barnet er vane med å eta, og legg barnet når det har behov for å søva. Nokon vil koma 

raskt inn i våre rutinar, mens andre vil bruke lengre tid. Barna skal uansett få den tida 

dei treng.  

Den fyrste veka:  

Den fyrste tida/dei fyrste vekene i barnehagen er me kun inne på avdelinga. Dette er fordi det 

er viktig at barnet kjenner seg trygg på avdeling, på dei vaksne på avdelingen og på barna før 

me kan venne barnet til utemiljøet.  

Dag 1 og 2: 

Barnet kjem til barnhagen med ein av sine foreldre til avtalt tid. Der blir dei møtt av 

kontaktpersonen/personane på avdelinga.  

Forelderens oppgåve:  

➢ Vera tilstade saman med barnet sitt, og ha hovudansvaret i alt barnet gjer. (samspel, 

leik, måltid, stell). 

➢ Vise og fortelje om barnets vanar og utrykk for ynskje og behov.  

➢ Delta i barnehagens praktiske gjeremål 

➢ Bli kjent med andre foreldre og barn i barnegruppa.  

Barnehagen/kontaktpersonens oppgåve:  

➢ Bli kjent med barn og foreldre ved å vera saman med dei i leik og praktiske gjeremål.  

➢ Observere barnets måte å kommunisere sine ynskje og behov, og bli kjent med barnets 

vanar. 

➢ Følgje barnets initiativ til utforsking og gjera seg interessant for barnet i leik og aktivitet. 

➢ Introdusere foreldre for barnehagens rutiner.  

Dag 3:  

➢ Her vil foreldre ha same oppgåve som på dag 1 og 3, men dei kan no overlate litt av 

ansvaret til kontaktpersonen/personane. Etter kvart vil barnet utforske 

omgjevnadane, MEN det er fortsatt viktig at foreldra er tilgjengelege på avdeling. Sitje 

på golvet på deira nivå, ikkje følgje etter dei, men la barnet ta kontakt sjølv.  

➢ Barnet kan prøve å sove i barnehagen om me ser at barnet er klar for det. Då er det 

forelderen som skal stelle barnet og legge barnet. Forelderen kan reise ifrå då barnet 

har sovna, og må koma tilbake etter soving.  

Dag 4-5:  

➢ Forelderen kan gå ut av avdeling (til kjøkkenet) i korte periodar om me ser at det går 

greitt. Det er då viktig å seie ifrå til barnet om at mamma/pappa reiser og kjem tilbake.  

 

Kor lang tid barnet treng for å bli trygg er individuelt. Barnets personlegheit, alder og tidlegare 

erfaringar har mykje å seie for korleis barnet tilpassar seg det nye og ukjente.  

Om barnet blir sjuk i tilvenningsperioden, vil det trenge meir tid etter det kjem tilbake til 

barnehagen.  

 

DEL 4: PRAKTISK INFORMASJON TIL NYE FORELDRE 

• Barnehagens opningstid er frå kl. 06.45-17.00. Me oppmodar til korte dagar dei fyrste vekene.  

• Barnehagen må ha beskjed om det er nokon andre enn dykk foreldre som hentar barnet.  

• I barnehagen har me ein grovgarderobe til uteklede. Inne på avdelinga er det skåp til ekstra 

skift. De er de som må halde orden i kleda.  

• Barnehagen forventar at barna har klede og utstyr som passar ver og temperatur. Me 

anbefalar gode og behagelege klede.  

• Det er de som foreldre som må kjøpe inn bleier. 

• Dersom barna skal eta frukost i barnehagen, må de koma før kl. 8.30. Då må de ta med niste 

sjølve. 

• I barnehagen har me ein matansvarleg, Liv serverar oss god og næringsrik mat. (frukt, 

brødmåltid, varmmåltid).  

• Barnehagen nyttar ein app som heiter Visma min barnehage. Den får de foreldre tilgang til frå 

dagen de har søkt oppstart frå. I appen kan me sende kvarandre meldingar, barnehagen kan 

legge ut bilete, de kan registrere fråvær og samtykker.  

• Alle avdelingane i barehagen har sin eigen telefon.  

• Barna har krav på 4 veker ferie kvart år. 3 av desse vekene må vera samanhengande, medan 

den 4. veka kan delast opp i to. Ferie kan de registrere i Visma appen sjølve, eller de kan sende 

oss melding i Visma. 

• Sjuke barn skal vera heime. Når barna er sjuke har dei behov for ro, samtidig som me vil unngå 

å smitte dei andre barna. Dette gjeld ved nedsett allmenntilstand, feber, omgangssjuke, 

influensa og andre smittsame sjukdommar. Ved oppkast og diare skal barnet vera heime 48 t 

etter seiste utbrot pga. smittefaren. Barnehagen følgjer FHI sine anbefalingar.  Dersom barnet 

må ha medisin i barnehagen skal det alltid fyllast ut skjema for medisinering. 

Sjukdom og fråvær kan de registrere i Visma appen sjølve, eller de kan sende oss ei melding i 

Visma.  

• I løpet av barnehageåret vil det vera planleggingsdagar der barnehagen er stengt! Me 

oppmodar dykk følgje med på Barnehage- og skuleruta på Vinje kommune sine nettsider. 

 

Ikkje ver redd for å ta kontakt med barnehagen om du/de lurar på noko.  

 

Informasjonsskriv og samtykker 

Ein av dei fyrste dagane vil de få utdelt eit kort skriv som me ynskjer at de fyller ut. Skrivet handlar om 

barnet og praktiske ting rundt barnet. De må også fylle ut eit samtykkeskjema.  

 

Oppstartsamtale 

Kort tid etter tilvenningsperioden vil pedagogisk leiar på avdelinga ha ei oppstartsamtale med 

dykk foreldre.  

 


